PASIMULA

Kapag natitipon na ang sambayanan, ang pari at mga tagapaglingkod ay lalakad patungo sa dambana samantalang ang awiting pambungad ay ginaganap.

Pagsapit sa dambana, ang pari at mga tagapaglingkod ay magbibigay-galang alinsunod sa hinihinging paraan. Magbibigay-galang ang pari sa dambana sa pamamagitan ng paghalik sa ibabaw. Kung minamabuti niya, maiinsensuhan niya ito. Pagkatapos, ang pari ay paroroon sa kanyang upuan. 

Matapos ang awiting pambungad, habang nakatayo ang lahat, ang pari at ang mga tao ay magkukrus. Ipahahayag ng paring nakaharap sa mga tao:

Sa ngalan ng Ama at ng Anak at ng Espiritu Santo.
Sasagot ang mga tao:

Amen.

Ilalahad ng pari ang kanyang mga kamay bilang pagbati sa mga tao, habang ipinahahayag:

Ang pagpapala ng ating Panginoong Hesukristo, 
ang pag-ibig ng Diyos Ama, 

at ang pakikipagkaisa ng Espiritu Santo ay sumainyong lahat.

Sasagot ang mga tao:  
     



At sumaiyo rin.

Ang pari ay makapagbibigay ng maikling paliwanag tungkol sa buod ng Misang ipagdiriwang.

Pari:

Mga kapatid, tinipon tayo bilang pamayanang puspos ng pananampalataya, pag-asa at pagmamahal upang ipahayag ang ating pagpapasalamat sa biyaya ng Panginoon sa Arkdiyosesis ng Maynila, ang Kanyang Kabunyian Gaudencio Cardinal Rosales.

Ang ating pinakamamahal na Kardinal ay naging tunay na pastol sa ating lahat, sa buong tapang at walang takot na pagpapahayag at pangangaral ng katotohanan ng Mabuting Balita ni Kristo, sa pag-akay sa atin na isabuhay ang ating mga pinahahalagahan na katarungan, pag-ibig at kapayapaan, sa pagdiriwang ng mga banal na misteryo, sa pamumuno sa atin sa kabanalan at sa pagbibigay niya ng sarili bilang handog sa Divos. 

Siya’y naging buhay na tagapagpaalala ng pag-ibig, habag at awa ng Diyos sa atin.  Ipanalangin natin ang ating mahal na Kardinal sa kanyang paglalalakbay sa bagong paraan ng paglilingkod sa Simbahan. 

Magpasalamat din tayo sa Panginoon at ipanalangin natin ang ating bagong Arsobispo na si Luis Antonio.  Nawa’y palakasin siya ng biyaya ng Diyos ngayong siya na ang ating magiging ama sa Arkdiyosesis. 

Ipanalangin din natin ang lahat ng narito, nawa’y mas lalo pa tayong magkaisa bilang mga anak ng Diyos, bilang kanyang Simbahan, na nakikinig sa tinig ng Mabuting Pastol.

Susunod na gaganapin ang pagsisisi sa kasalanan.  Aanyayahan ng pari ang mga tao:

Mga kapatid, aminin natin ang ating mga kasalanan 
upang tayo’y maging marapat gumanap sa banal na pagdiriwang.

Magkakaroon ng saglit na katahimikan. Pagkatapos nito, lahat ay sabay-sabay na aamin sa nagawang kasalanan.

Inaamin ko sa makapangyarihang Diyos, 

at sa inyo, mga kapatid, 

na lubha akong nagkasala

Ang lahat ay dadagok sa dibdib.

sa isip, sa salita, sa gawa 

at sa aking pagkukulang.  

Kaya isinasamo ko 

sa Mahal na Birheng Maria, 

sa lahat ng mga anghel at mga banal 

at sa inyo, mga kapatid, 

na ako’y ipanalangin sa Panginoong ating Diyos.

Ipahahayag ng pari ang pagpapatawad:  
Kaawaan tayo ng makapangyarihang Diyos, 


patawarin tayo sa ating mga kasalanan, 

at patnubayan tayo sa buhay na walang hanggan.

Sasagot ang mga tao:
 



Amen.

KYREI ELEISON
Panginoon, kaawaan mo kami.

Panginoon, kaawaan mo kami.

Kristo, kaawaan mo kami.

Kristo, kaawaan mo kami.

Panginoon, kaawaan mo kami.

Panginoon, kaawaan mo kami.

PANALANGING PAMBUNGAD
Magkadaop ang mga kamay na ipahahayag ng pari:


Manalangin tayo.
Ang lahat kaisa ng pari ay tahimik na mananalangin nang saglit.
Ama naming makapangyarihan,
kaming gumugunita sa Mahal na Birheng Maria 

ay humihiling

na iyong pagbigyan pakundangan sa kanyang pagdalangin

upang kami’y pagindapating tumanggap

mula sa abut-abot na kaloob mo 

sa pamamagitan ni Hesukristo

kasama ng Espiritu Santo 

magpasawalang hanggan.
Sa katapusan nito’y sasagot ang mga tao ng pagbubunyi:

Amen.

PAGPAPAHAYAG NG SALITA NG DIYOS

Paroroon sa pook ng pagbasa ang maglalahad ng Salita ng Diyos. Habang ipinahahayag niya ang unang pagbasa, ang lahat ay nakaupong makikinig. Upang ipahiwatig ang katapusan ng pagbasa, ihahayag ng tagapaglahad:

UNANG PAGBASA

Daniel 1, 1-6. 8-20

Nakahihigit sina Daniel, Ananias, Misael at Azarias.

Ang simula ng aklat ni propeta Daniel
Nang ikatlong taon ng pamamahala ni Ha­ring Joaquim sa 

Juda, ang Jerusalem ay nasa­kop ni Haring 
Nabucodonosor. Pinabayaan ng Panginoon na bihagin niya si Haring Joa­quim at samsamin ang ilang kasangkapan sa templo ng Diyos. Lahat ng ito ay dinala ni Na­bucodonosor sa templo ng kanyang diyus-di­yusan sa Babilonia at inilagay sa silid na taguan ng kanyang kayaman.

Iniutos ng hari kay Aspenaz, pinuno ng kanyang mga tauhan, na pumili ng ilang Israe­litang kabilang sa angkan ng mga hari at ilan sa angkan ng mga maharlika. Ang pipiliin nila ay yaong kabataan, walang kapansanan, maki­sig, matalino, madaling turuan, may kaalaman sa lahat ng sangay ng karunungan upang ma­ging karapat-dapat na lingkod sa palasyo. Ang mga ito ay tuturuan ng salitang Caldeo. Iniutos ng hari na sila’y paglaanan ng pagkain at alak araw-araw mula sa kanyang sariling pagkain at alak. Tatlong taon silang tuturuan bago mag­lingkod sa hari. Kabilang sa mga ito sina Daniel, Ananias, Misael, at Azarias na pawang kabilang sa lipi ni Juda.

Ngunit ipinasiya ni Daniel na huwag tikman man lamang ang pagkain at alak na bigay ng hari upang hindi siya makakain ng mga bagay na marumi ayon sa Kautusan. Kaya, ipinakiu­sap niya kay Aspenaz na huwag silang pakanin niyon. Niloob naman ng Diyos na siya’y makalugdan at pagbigyan nito. Ngunit sinabi niya kay Daniel, “Natatakot lamang ako sa gagawin sa akin ng mahal na hari kapag nakita niyang mas mahina kayo kaysa ibang kasinggulang ninyo. Tiyak na ako’y papupugutan niya pag­kat siya mismo ang naglaan ng pagkain ninyo araw-araw.”

Dahil dito, lumapit si Daniel sa bantay na nangangalaga sa kanila. Sinabi niya, “Subukin ninyo kami sa loob ng sampung araw. Gulay lamang at tubig ang ibigay ninyo sa amin. Pag­katapos, pagparisin ninyo kami ng mga kasing­gulang naming pinakakain ninyo ng pagkaing bigay ng hari at tingnan ninyo ang magiging resulta. “

At sinubok nga sila sa loob ng sampung araw. Nang sila’y pagparisin pagkaraan ng sam­pung araw, nakitang mas maayos sila at malu­sog kaysa mga kasinggulang nilang pinakain ng pagkain ng hari. Kaya, gulay at tubig na lamang ang ibinigay sa kanila sa halip na pagkain at inumin ng hari.

Niloob ng Diyos na silang apat ay matuto ng lahat ng uri ng kaalaman. Bukod dito, si Daniel ay binigyan pa ng kaalaman tungkol sa pangitain at panaginip.

Pagkaraan ng tatlong taong itinakda ng hari sa pagsasanay sa kanila, ang lahat ng ka­bataang pinili ni Aspenaz ay iniharap niya kay Haring Nabucodonosor. Isa-isa silang kinausap ng hari, ngunit nakita niyang nakahihigit sina Daniel, Ananias, Misael at Azarias. Kaya, sila ang napili ng hari upang maglingkod sa palas­yo. Sa lahat ng bagay na isangguni sa kanila, nakita ng hari na higit na di hamak ang kaala­man nila kaysa mga salamangkero at engkan­tador ng kaharian.

Ang Salita ng Diyos.
Salamat sa Diyos.
SALMONG TUGUNAN

Daniel 3, 52. 53. 54. 55. 56 

Purihin at ipagdangal

ang Diyos magpakailanman.

Pinupuri ka namin, Panginoon;

Diyos ng aming mga ninuno;

karapat-dapat kang ipagdangal at dakilain magpakailanman.

Purihin ang iyong banal at maluwalhating pangalan,

nararapat purihin at ipagdangal magpakailanman.

Purihin at ipagdangal

ang Diyos magpakailanman.

Purihin ka sa iyong banal at marangal na tahanan;

lubhang karapat-dapat kang awitan at dakilain magpakailanman.

Purihin at ipagdangal

ang Diyos magpakailanman.

Purihin ka na nakaluklok sa maringal mong trono.

Karapat-dapat kang awitan at dakilain magpakailanman.

Purihin at ipagdangal

ang Diyos magpakailanman.

Mula sa iyong luklukan sa ibabaw ng mga  kerubin,

nakikita mo ang kalaliman, ang daigdig ng mga patay.

Karapat-dapat kang purihin at dakilain magpakailanman.

Purihin at ipagdangal

ang Diyos magpakailanman.

Purihin ka sa buong sangkalangitan;

karapat-dapat kang awitan at dakilain magpakailanman.

Purihin at ipagdangal

ang Diyos magpakailanman.

Isusunod ang Aleluya o ang ibang awit.

ALELUYA                                                     

Mateo 24, 42a. 44

Aleluya! Aleluya!

Lagi tayong magtanod 

sapagkat di natin talos 

ang pagbabalik ni Hesus. 

Aleluya! Aleluya!

MABUTING BALITA                                   

Lucas 21, 1-4

Nakita rin niya ang isang dukhang babaing balo na naghulog ng dalawang kusing.

Kapag walang diyakono, ang paring nakayuko sa gawing dambana ay magdarasal nang pabulong:

Makapangyarihang Diyos, 
gawin mong dalisay ang aking puso at mga labi 

upang marapat kong maipahayag ang Mabuting Balita.

Pagkaraan, ang diyakono o ang pari ay paroroon sa pook ng pagbasa. Magagawa ito ng paprusisyon na nilalahukan ng mga tagapaglingkod na may dalang insensaryo at mga kandila. Sa pook ng pagbasa, ihahayag ng tagapaglahad:

Sumainyo ang Panginoon.
Sasagot ang mga tao:  




At sumaiyo rin.

Ihahayag ng diyakono o pari: 




+ Ang Mabuting Balita ng Panginoon ayon kay Lucas.

Samantala’y kukrusan niya ang aklat, ang kanyang noo, ang kanyang bibig, at ang kanyang dibdib.

Magbubunyi ang mga tao: 




Papuri sa iyo, Panginoon.

Pagkaraan, iinsensuhan ng diyakono o ng pari ang aklat kung ginagamit ang insenso at ipahahayag niya ang Mabuting Balita.

Noong panahong iyon, nang tumingin si Hesus, nakita niya 
ang mayayamang naghuhu­log ng kanilang kaloob sa 
lalagyan nito sa tem­plo. Nakita rin niya ang isang dukhang babaing balo na naghulog ng dalawang kusing. Ang wika ni Hesus, “Sinasabi ko sa inyo: ang duk­hang balong iyon ay naghulog nang higit kaysa kanilang lahat. Sapagkat bahagi lang ng di na nila kailangan ang kanilang ipinagkaloob, ngunit ibinigay ng balong iyon na dukhang-­dukha ang buo niyang ikabubuhay.”

Sa katapusan, ihahayag niya:

Ang Mabuting Balita ng Panginoon.
Magbubunyi ang lahat: 




Pinupuri ka namin, Panginoong Hesukristo.

Hahalikan ang aklat habang dinarasal ng pabulong: 


Magbunga nawa itong pagpapahayag ng Mabuting Balita
ng pagkapawi ng mga kasalanan.

Pagkaraan, gaganapin ang homiliya.

HOMILIYA

Pagkatapos ay gaganapin ang panalangin ng bayan o panalanging pangkalahatan. 

PANALANGIN NG BAYAN

Pari:

Dakila ang awa ng Diyos sa kanyang bayan.  Pasalamatan 

natin ang Panginoon sa pagtawag niya sa atin, at sa 
pagpili sa atin na makapagbigay papuri at makapaglingkod sa kanya.  Sa natatanging paraan, nagpapasalamat tayo sa biyaya ng paglilingkod ni Gaudencio Cardinal Rosales na naging tunay na pastol natin. Papurihan natin at pasasalamatan ang Panginoon at ating sambitin:
R./
Luwalhati at papuri sa iyo Panginoon
Diyos Ama, sa katauhan ng aming Arsobispong si Gaudencio, binigyan mo kami ng isang pastol na katulad ng iyong Anak. Salamat sa kanyang pusong hinubog sa puso ng Mabuting Pastol, ang iyong Anak, na aming Panginoong Hesukristo, na nakakakilala sa kanyang mga tupa at ang kanyang mga tupa’y nakakakilala rin sa kanya. Manalangin tayo:

R./
Luwalhati at papuri sa iyo Panginoon
Salamat sa pagkakaloob mo sa kanya ng handog ng punong pagkapari upang makahirang ng mga pari mula sa iyong sambayanan, upang makabahagi sa kaganapan ng pagkapari ni Hesukristo, ang Punong Pari. Manalangin tayo:

R./
Luwalhati at papuri sa iyo Panginoon
Salamat sa handog ng pagpapadama sa amin ang pagmamalasakit ni Kristo sa lahat ng mga maralita at nagdurusa, na naipakita ang tunay na daan sa mga naliligaw. Salamat sa kanyang tinig na tulad ng sa Mabuting Pastol sa pagpapahayag ng katotohanan ng Ebanghelyo sa mga inaapi at biktima ng kawalan ng katarungan at karahasan.  Manalangin tayo:

R./
Luwalhati at papuri sa iyo Panginoon
Salamat sa biyaya na naipakita niya si Kristo, ang Liwanag ng sangkatauhan, sa mga nawawalan ng pag-asa at si Kristo bilang Tagapaghilom at Tagapagpalaya sa mga inalipin ng mapanlinlang na kasalanan. Salamat sa pagtatalaga mo sa kanya sa katotohanan, sa marapat na pagdiriwang ng iyong mga Banal na Misteryo at sa mapaglingap na pamamahala at pangangalaga sa iyong sambayanang banal.  Manalangin tayo:

R./
Luwalhati at papuri sa iyo Panginoon
Salamat kay Maria, Ina at Reyna ng mga Apostoles, sa palagian niyang pagkandili sa panahon man ng kasiyahan at kalungkutan ng kanyang buhay, sa pakikilakbay at pag- aaruga niya sa kanyang buhay at sa kanyang paglilingkod bilang pari at Obispo.  Manalangin tayo:

R./
Luwalhati at papuri sa iyo Panginoon.
Salamat sa handog ninyong bagong Arsobispo, si Luis Antonio. Bigyan ninyo siya ng kaalaman at karunungan na makilala ang kanyang mga tupa at sa pagkilala sa kanila ay mailapit sila sa inyo sa pamamagitan ni Hesuskristo na iyong anak, ang Mabuting Pastol. Manalangin tayo:

R./
Luwalhati at papuri sa iyo Panginoon
Pari:

Amang mapagmahal, 
ang lahat biyaya at ang buong buhay namin ay mula sa iyo.


Sa kapayakan ng aming mga puso at diwa ng pagkakaisa, 

tinitipon namin ang aming mga panalangin, papuri at pasasalamat.

Manatili ka sa amin 

at huwag mong hahayaang mawalay kami sa iyong piling.

Hinihiling namin ito sa pamamagitan 

ni Hesukristong aming Panginoon.

Amen.
PAGDIRIWANG NG HULING HAPUNAN

Pagkatapos, sisimulan ang awit ng pag-aalay. Samantalang ito’y ginaganap, ilalagay ng mga tagapaglingkod ang telang patungan ng Katawan ni Kristo, ang pamahiran, ang kalis at ang Aklat ng Pagmimisa sa ibabaw ng dambana.

Nababagay na ang pakikiisa ng mga nagsisimba ay ipahayag sa pamamagitan ng prusisyon ng pag-aalay ng tinapay at alak at ng iba pang handog para sa Simbahan at para sa mga dukha.

Ngayon nama’y tatayo ang pari sa gawing gitna ng dambana, hahawakan niya ang pinggan ng tinapay nang bahagyang nakaangat sa dambana, habang dinarasal niya nang pabulong:

Kapuri-puri ka, Diyos Amang Lumikha sa sanlibutan. 
Sa iyong kagandahang-loob, narito ang aming maiaalay. 

Mula sa lupa at bunga ng aming paggawa ang tinapay na ito 

para maging pagkaing nagbibigay-buhay.

Ilalapag niya ang pinggan ng tinapay sa telang patungan ng Katawan ni Kristo.

Kapag hindi ginaganap ang awit ng pag-aalay, ang mga pangungusap na ito ay madarasal nang malakas ng pari at sa katapusan makapagbubunyi ang mga tao: 




Kapuri-puri ang Poong Maykapal ngayon at kailanman!

Ang diyakono o ang pari ay magbubuhos ng alak at kaunting tubig sa kalis habang dinarasal nang pabulong:

Sa paghahalong ito ng alak at tubig 
kami nawa’y makasalo sa pagka-Diyos ni Kristo 

na nagpagindapat makihati sa aming pagkatao.

Pagbalik sa gawing gitna ng dambana, hahawakan ng pari ang kalis ng bahagyang nakaangat sa dambana habang dinarasal niya ng pabulong:  



Kapuri-puri ka, Diyos Amang Lumikha sa sanlibutan. 
Sa iyong kagandahang-loob, narito ang aming maiaalay. 

Mula sa katas ng ubas at bunga ng aming paggawa ang alak na ito 

para maging inuming nagbibigay ng iyong Espiritu.

Ilalapag niya ang kalis sa telang patungan ng Katawan ni Kristo.

Kapag hindi ginaganap ang awit ng pag-aalay, ang mga pangungusap na ito ay madarasal nang malakas ng pari at sa katapusan makapagbubunyi ang mga tao: 


Kapuri-puri ang Poong Maykapal ngayon at kailanman!

Pagkatapos, yuyuko ang pari habang dinarasal niya nang pabulong:

Diyos Amang Lumikha, nakikiusap kaming mga makasalanan. 
Tanggapin mo ang aming pagsisisi bilang handog 

upang kami’y matutong sumunod sa iyo nang buong puso.

Kung minamabuting gawin, iinsensuhan ng pari ang mga alay at ang dambana; pagkaraa’y iinsensuhan ng diyakono o ng tagapaglingkod ang pari at ang mga nagsisimba.

Pagkatapos, ang pari’y pupunta sa gilid ng dambana, maghuhugas siya ng mga kamay samantalang pabulong niyang dinarasal:

O Diyos kong minamahal, 
kasalanan ko’y hugasan 

at linisin mong lubusan 

ang nagawa kong pagsuway.

Pagbalik ng pari sa gawing gitna ng dambana, ilalahad niya ang kanyang kamay sa mga tao at muli niyang pagdaraupin habang kanyang ipinahahayag:

Manalangin kayo, mga kapatid, 
upang ang paghahain natin ay kalugdan 

ng Diyos Amang makapangyarihan.

Sasagot ang mga tao:



Tanggapin nawa ng Panginoon 

itong paghahain sa iyong mga kamay 

sa kapurihan niya at karangalan 

sa ating kapakinabangan 

at sa buong Sambayanan niyang banal. 

Pagkaraa’y, ilalahad ng pari ang kanyang mga kamay at darasalin niya ang panalangin ukol sa mga alay. 

PANALANGIN UKOL SA MGA ALAY

Ama naming lumikha,
ang iyong nagkatawang-taong Anak

ay tumulong nawa sa aming ginagawa

upang siya na iniluwal ni Maria

nang di bumawas kundi lalo pang nagpaganap sa pagkabirhen, 

ay magpagindapat na kalugdan mo ang aming paghahain 

sa ikapagpapatawad ng mga kasalanan

sapagka’t siva ang Panginoong kasama mo

at ng Espiritu Santo magpasawalang hanggan.
Sasagot ang mga tao:



Amen. 

panalangin ng pagpupuri at pagpapasalamat
Sumainyo ang Panginoon 

At sumaiyo rin.
Itaas sa Diyos ang inyong puso at diwa. 
Itinaas na namin sa Panginoon.

Pasalamatan natin ang Panginoong ating Diyos. 
Marapat na siya ay pasalamatan.

Ama naming makapangyarihan, 

tunay ngang marapat na ikaw 

ay aming pasalamatan

ngayong ginugunita namin 

ang pagdadala sa Mahal na Birhen sa Templo

Bukod mong pinagpala sa babaing lahat 

ang Mahal na Birheng totoong mapalad

na iyong piniling maging Ina ng iyong Anak 

noong isugo mo siya bilang aming Mesiyas. 

Sa kapangyarihan ng Espiritung Banal

ang Birheng Maria ay naging Inang tunay 

ng iyong Anak na kanyang isinilang

bilang liwanag nitong sanlibutan.

Kaya kaisa ng mga anghel

na nagsisiawit ng papuri sa iyo

nang walang humpay sa kalangitan, 

kami’y nagbubunyi sa iyong kadakilaan:

Banal ka, Poong Maykapal! 

Banal ang iyong pangalan! 

Banal ang iyong kaharian! 

Langit, lupa’y nagpupugay 

sa iyong kadakilaan!

Dinadakila ng lahat

ang naparito mong Anak 

na siyang nagmulat sa bulag, 

sa pilay ay nagpalakad,

at nakiramay sa lahat!

Nakalahad ang mga kamay ng pari sa pagdarasal. 




Ama naming banal,
ikaw ang bukal ng tanang kabanalan.

Pagdaraupin ng pari ang kanyang mga kamay at lulukuban ng mga kamay niya ang mga alay habang siya’y nagdarasal.

Kaya’t sa pamamagitan ng iyong Espiritu
gawin mong banal ang kaloob na ito

Pagdaraupin ng pari ang kanyang mga kamay at kukrusan niya ang tinapay at kalis, samantalang kanyang dinarasal:

upang para sa ami’y maging Katawan at Dugo +
ng aming Panginoong Hesukristo.

Pagdaraupin niya ang kanyang mga kamay.

Ang mga salita ng Panginoon sa mga sumusunod na pangungusap ay ipahahayag ng malinaw at nauunawaan ng tanan ayon sa hinihingi ng kahulugan ng mga ito.

Bago niya pinagtiisang kusang loob na maging handog,
Hahawakan ng pari ang tinapay nang bahagyang nakataas sa ibabaw ng dambana habang kanyang patuloy na inihahayag:

hinawakan niya ang tinapay,
pinasalamatan ka niya,

pinaghati-hati niya iyon,

iniabot sa kanyang mga alagad 

at sinabi:

Bahagyang yuyuko ang pari.

TANGGAPIN NINYONG LAHAT ITO AT KANIN: 
ITO ANG AKING KATAWAN

NA IHAHANDOG PARA SA INYO.

Ipamamalas niya ang ostiyang itinalagang maging Katawan ni Kristo, ipapatong niya ito sa pinggan, at luluhod siya bilang pagsamba.

Ang pari ay magpapatuloy.

Gayun din naman, noong matapos ang hapunan, 

Hahawakan ng pari ang kalis nang bahagyang nakataas sa ibabaw ng dambana habang kanyang patuloy na inihahayag:

hinawakan niya ang kalis
muli ka niyang pinasalamatan,

iniabot niya ang kalis sa kanyang mga alagad

at sinabi:

Bahagyang yuyuko ang pari.

TANGGAPIN NINYONG LAHAT ITO AT INUMIN:
ITO ANG KALIS NG AKING DUGO

NG BAGO AT WALANG HANGGANG TIPAN, 

ANG AKING DUGO NA IBUBUHOS

PARA SA INYO AT PARA SA LAHAT

SA IKAPAGPAPATAWAD NG MGA KASALANAN.

GAWIN NINYO ITO SA PAG-ALALA SA AKIN.

Ipamamalas niya ang kalis, ipapatong niya ito sa telang patungan ng Katawan ni Kristo, at luluhod siya bilang pagsamba.

Pagkatapos, ipahahayag ng pari:  




Ipagbunyi natin ang misteryo ng pananampalataya.
Ang mga tao ay magbubunyi:  
  



Si Kristo’y namatay!

Si Kristo’y nabuhay!

Si Kristo’y babalik sa wakas ng panahon!

Ilalahad ng pari ang kanyang mga kamay samantalang siya ay nagdarasal:  




Ama,
ginagawa namin ngayon ang pag-alala

sa pagkamatay at muling pagkabuhay ng iyong Anak

kaya’t iniaalay namin sa iyo

ang tinapay na nagbibigay-buhay

at ang kalis na nagkakaloob ng kaligtasan.

Kami’y nagpapasalamat 

dahil kami’y iyong minarapat

na tumayo sa harap mo

para maglingkod sa iyo.

Isinasamo naming kaming magsasalu-salo 
sa Katawan at Dugo ni Kristo

ay mabuklod sa pagkakaisa

sa pamamagitan ng Espiritu Santo.

Ama,
lingapin mo ang iyong Simbahang

laganap sa buong daigdig.

Puspusin mo kami sa pag-ibig

kaisa ni BENITO, na aming Papa
at ni GAUDENCIO, na aming tagapangasiwa, 
ang kanyang mga katuwang na obispo

at ng tanang kaparian.

Alalahanin mo rin ang mga kapatid naming nahimlay
nang may pag-asang sila’y muling mabubuhay

gayun din ang lahat ng mga pumanaw.

Kaawaan mo sila at patuluyin sa iyong kaliwanagan.

Kaawaan mo at pagindapatin kaming lahat

na makasalo sa iyong buhay na walang wakas.
Kaisa ng Mahal na Birheng Maria na Ina ng Diyos
kaisa ng mga apostol at ng lahat ng mga banal

na namuhay dito sa daigdig nang kalugud-lugod sa iyo,

maipagdiwang nawa namin ang pagpupuri sa ikararangal mo

Pagdaraupin ng pari ang kanyang mga kamay.

sa pamamagitan ng iyong Anak 

na aming Panginoong Hesukristo.

Hahawakan ng pari ang pinggang may ostiya at ang kalis na kapwa niya itataas habang kanyang ipinahahayag:

Sa pamamagitan ni Kristo, kasama niya, at sa kanya 
 
ang lahat ng parangal at papuri ay sa iyo,

Diyos Amang makapangyarihan,

kasama ng Espiritu Santo

magpasawalang hanggan.

Ang mga tao ay magbubunyi:   




Amen.

Susunod ang yugto ng pakikinabang.

ANG PAKIKINABANG

Pagkalapag ng kalis at pinggan sa dambana, ipahahayag ng pari nang may magkadaop na mga kamay:   


Sa tagubilin ng mga nakagagaling na utos
at turo ni Hesus na Panginoon natin at Diyos

ipahayag natin nang lakas-loob:

Ilalahad ng pari ang kanyang mga kamay at ipahahayag niya kaisa ng lahat:
 



Ama namin, sumasalangit ka.
Sambahin ang ngalan mo.

Mapasaamin ang kaharian mo.

Sundin ang loob mo

dito sa lupa para nang sa langit.

Bigyan mo kami ngayon

ng aming kakanin sa araw-araw.

At patawarin mo kami sa aming mga sala

para nang pagpapatawad namin

sa nagkakasala sa amin.

At huwag mo kaming ipahintulot sa tukso.

At iadya mo kami sa lahat ng masama.

Nakalahad ang mga kamay ng pari sa pagdarasal:   




Hinihiling naming
kami’y iadya sa lahat ng masama,

pagkalooban ng kapayapaan araw-araw,

iligtas sa kasalanan

at ilayo sa lahat ng kapahamakan

samantalang aming pinananabikan

ang dakilang araw ng pagpapahayag

ng Tagapagligtas naming si Hesukristo.

Pagdaraupin niya ang kanyang mga kamay. Wawakasan ng sambayanan ang panalangin sa ganitong pagbubunyi:


Sapagka’t iyo ang kaharian

at ang kapangyarihan at ang kapurihan

magpakailanman! Amen.

Pagkatapos, malakas na darasalin ng paring nakalahad ang mga kamay:   
 



Panginoong Hesukristo,
sinabi mo sa iyong mga Apostol:

“Kapayapaan ang iniiwan ko sa inyo.

Ang aking kapayapaan ang ibinibigay ko sa inyo.”

Tunghayan mo ang aming pananampalataya

at huwag ang aming pagkakasala.

Pagkalooban mo kami ng kapayapaan

at pagkakaisa ayon sa iyong kalooban

Pagdaraupin ng pari ang kanyang mga kamay.

kasama ng Espiritu Santo magpasawalang hanggan.
Sasagot ang mga tao:
 



Amen.

Ang pari’y paharap sa sambayanang maglalahad at magdaraop ng mga kamay sa pagpapahayag.

Ang kapayapaan ng Panginoon ay laging sumainyo.
Sasagot ang mga tao:
 



At sumaiyo rin.

Maidaragdag, kung minamabuti, ang paanyayang ipahahayag ng diyakono o pari:


Magbigayan kayo ng kapayapaan sa isa’t isa.
At, alinsunod sa kaugalian ng iba’t ibang pook, ang mga nagsisimba ay magbibigayan ng kapayapaan. Ang pari at mga tagapaglingkod ay makapagbibigayan ng kapayapaan. 
Pagkatapos, hahawakan ng pari ang ostiya at hahati-hatiin niya ito sa ibabaw ng pinggan at isasawak niya ang kaputol sa kalis habang pabulong niyang dinarasal:

Sa pagsasawak na ito
ng Katawan sa Dugo ng aming Panginoong Hesukristo

tanggapin nawa namin sa pakikinabang

ang buhay na walang hanggan.

Samantalang ginaganap ang paghahati-hati sa ostiya, aawitin o darasalin ang pagluhog na ito:

Kordero ng Diyos, na nag-aalis ng mga kasalanan ng sanlibutan,

maawa ka sa amin.

Kordero ng Diyos, na nag-aalis ng mga kasalanan ng sanlibutan,

maawa ka sa amin.

Kordero ng Diyos, na nag-aalis ng mga kasalanan ng sanlibutan,

ipagkaloob mo sa amin ang kapayapaan.
Ito ay mauulit-ulit habang ginaganap ang paghahati-hati sa tinapay. Sa huling pag-uulit saka pa lamang idurugtong ang “ipagkaloob mo sa amin ang kapayapaan.”

Magkadaop ang mga kamay ng pari sa pabulong na pagdarasal:

Panginoong Hesukristo, Anak ng Diyos na buhay,
sa kalooban ng Ama kasama ng Espiritu Santo,

binuhay mo sa iyong pagkamatay ang sanlibutan.

Pakundangan sa iyong banal na Katawan at Dugo,

iadya mo ako sa tanang aking kasalanan at lahat ng masama,

gawin mong ako’y makasunod lagi sa iyong mga utos, 

at huwag mong ipahintulot na ako’y mawalay sa iyo kailanman.

Luluhod ang pari at pagtayo niya’y kanyang hahawakan ang ostiya na itataas sa ibabaw ng pinggan. Paharap sa mga tao siyang magsasabi nang malakas: 




Ito ang Kordero ng Diyos.
Ito ang nag-aalis ng kasalanan ng sanlibutan.

Mapalad ang mga inaanyayahan sa kanyang piging.

Idurugtong niyang minsanan kaisa ng sambayanan:

Panginoon, hindi ako karapat-dapat na magpatuloy sa iyo
nguni’t sa isang salita mo lamang ay gagaling na ako.

Siya’y makikinabang nang magalang at nakayuko sa dambana habang pabulong na nagdarasal:

Ipagsanggalang nawa ako ng Katawan ni Kristo 
para sa buhay na walang hanggan.

Mapitagan niyang tatanggapin ang Katawan ni Kristo.

Pagkatapos, hahawakan ng pari ang kalis at pabulong na magdarasal:

Ipagsanggalang nawa ako ng Dugo ni Kristo 
para sa buhay na walang hanggan.

Mapitagan niyang tatanggapin ang Dugo ni Kristo.

Hahawakan niya ang pinggan o lalagyan ng ostiya at lalapitan niya ang mga nakikinabang, bahagyang itataas ang ostiya para sa bawa’t nakikinabang habang sinasbi:

Katawan ni Kristo.
Ang nakikinabang ay tutugon:

Amen.

Samantalang nakikinabang ang pari, sisimulan ang awit sa pakikinabang.

Pagkapakinabang, ang mga mumo ng ostiya na nasa pinggan ay titipunin sa kalis na huhugasan ng pari o diyakono o tagapaglingkod.  Habang ito ay ginaganap ng pari, pabulong siyang magdarasal:

Ama naming mapagmahal,
ang aming tinanggap ngayon ay amin nawang mapakinabangan

at ang iyong ipinagkaloob ay magdulot nawa sa amin 

ng kagalingang pangmagpakailanman.

Makababalik ngayon sa upuan ang pari. Makapag-uukol ng ilang saglit na katahimikan o makaaawit  ng papuri o salmo.

Pagkaraan, ang pari ay titindig sa harap ng upuan o sa gawi ng dambana at paharap sa mga nagsisimbang magpapahayag:  




PANALANGIN PAGKAPAKINABANG

Manalangin tayo.
Ama naming mapagmahal,
sa pagsasalo namin sa banal na pakikinabang 

ang iyong kagandahang-loob ay aming hinihiling 

upang ang pagpaparangal namin sa Mahal na Birhen

at pagtulad namin sa kanya -


ay magpagindapat na aming paglingkuran

ang pagganap sa kaloob mong kaligtasan

sa pamamagitan ni Hesukristo 

kasama ng Espiritu Santo magpasawalang hanggan.

Sa katapusan, ang sambayanan ay tutugon.

Amen.

VIDEO MESSAGE OF HIS EMINENCE GAUDENCIO B. CARDINAL ROSALES

Maaring ipalabas ang nakahandang video message ng Kanyang Kabunyian sa bahaging ito.

PAGHAYO SA PAGWAWAKAS

Maisusunod, kapag may ipagbibigay-alam, ang mga maikling patalastas na sasabihin sa mga tao.

Pagkatapos, gaganapin ang paghayo. Ang paring nakalahad ng mga kamay sa mga tao ay magpapahayag:

Sumainyo ang Panginoon.
Sasagot ang mga tao:  
 



At sumaiyo rin.

Babasbasan ng pari ang mga tao habang kanyang ipinahahayag:  




Pagpalain kayo ng makapangyarihang Diyos,

Ama at Anak + at Espiritu Santo.

Sasagot ang mga tao: 
 



Amen.

Ang diyakono o ang paring magkadaop ang mga kamay ay magpapahayag ng paghayo sa sambayanan:  

Humayo kayong taglay ang kapayapaan 
upang ang Panginoon ay mahalin at paglingkuran.

Sasagot ang mga tao: 
 

Salamat sa Diyos.

Karaniwan, ang dambana ay bibigyang-paggalang sa paghalik dito ng pari at matapos makapagbigay- pitagan kaisa ng mga tagapaglingkod, siya ay hahayo.

